
Ақылы коммуналдық автотұрақтарды пайдалану жөніндегі жария шарт 

 

Осы жария шарт (бұдан әрі – Шарт) «Астана қаласының Жол қозғалысын 

ұйымдастыру орталығы» жауапкершілігі шектеулі серіктестігінің  

(бұдан әрі – Оператор) тұлғалардың белгісіз тобына Астана қаласының аумағындағы 

ақылы коммуналдық автотұрақтарды пайдалану құқығын беру туралы шарт жасасу 

жөніндегі ресми ұсынысы болып табылады. 

Шарт Қазақстан Республикасы Азаматтық кодексінің 387-бабына сәйкес жария 

шарт және 389-бабына сәйкес қосылу шарты болып табылады. 

Оператор Қазақстан Республикасының заңнамасына сәйкес және уәкілетті 

органмен жасалған келісімде көзделген өкілеттіктер шегінде ақылы коммуналдық 

автотұрақтарды әкімшілендіруді жүзеге асырады. 

Ақылы коммуналдық автотұраққа көлік құралын орналастыратын тұлға 

Пайдаланушы деп аталады. Оператор мен Пайдаланушы бірлесіп Тараптар деп 

аталады. 

Осы Шарт «Қазақстан Республикасы астанасының мәртебесі туралы» 2026 

жылғы 5 маусымдағы № 299-VIII ҚРЗ Қазақстан Республикасының Конституциялық 

заңына, «Жол жүрісі туралы» 2014 жылғы 17 сәуірдегі № 194-V ҚРЗ Қазақстан 

Республикасының Заңына, Астана қаласы мәслихатының 2026 жылғы 19 наурыздағы 

№ 393/51-VIII шешімімен бекітілген Жол жүрісі қағидаларымен реттелмеген бөлігінде 

Астана қаласында жол жүрісін ұйымдастыру қағидаларына (бұдан әрі – Қағидалар), 

сондай-ақ Қазақстан Республикасының өзге де нормативтік құқықтық актілеріне сәйкес 

әзірленді. 

Осы Шарттың талаптары Қазақстан Республикасының заңнамасында көзделген 

тегін пайдалануға беру және ақы төлеуден босату жағдайларын қоспағанда, барлық 

Пайдаланушылар үшін бірдей болып табылады. 

 

1. Негізгі ұғымдар мен анықтамалар 

1.1. Арнайы алаң немесе тұрақ – Астана қаласының жергілікті атқарушы 

органының (бұдан әрі – әкімдік) шешімі бойынша құрылатын және коммуналдық 

меншік болып табылатын, Кодекске сәйкес ұсталған көлік құралдарын уақытша 

сақтауға (тұраққа қоюға) арналған алаң немесе тұрақ; 

1.2. Коммуналдық ақылы көлік тұрағы (паркинг) – астананың жергілікті 

атқарушы органы айқындаған, көлік құралдарын тұраққа қойғаны үшін ақы алуға 

және олардың астана аумағында тұрған уақытын есепке алуға арналған арнайы 

сертификатталған құрылғылармен жабдықталған, автомобиль жолының бір бөлігі 

болып табылатын және (немесе) жолдың жүріс бөлігіне және (немесе) тротуарға, жол 

жиегіне, эстакадаға немесе көпірге іргелес орналасқан не эстакада және (немесе) көпір 

астындағы кеңістіктердің, алаңдардың және көше-жол желісінің өзге де 

объектілерінің, сондай-ақ астананың жергілікті атқарушы органының коммуналдық 

меншігіндегі тұрғын және әкімшілік ғимараттар аумақтарының бір бөлігі болып 

табылатын орындар; 

Коммуналдық ақылы көлік тұрағының (паркингтің) ақылы болуы және оны 

пайдалану режимі тиісті жол белгілерімен айқындалады. Қазақстан Республикасының 

Жол жүрісі қағидаларына сәйкес 5.15 «Тұрақ орны» және 7.8 «Ақылы қызметтер» жол 

белгілері комбинациясының болуы көлік тұрағының ақылы екенінің негізгі белгісі 

болып табылады. 

1) Көшелік – көше-жол желісінің шегінде (жолдың жүріс бөлігінде, жолдың 

жүріс бөлігінің кеңейтілген жерлерінде, көлік қою қалталарында, жолдың жүріс 

бөлігімен шектесетін тротуар жиектерінде) орналасқан, қорғаныш 

конструкцияларымен және реттеуші элементтермен (шлагбаумдармен және басқа да 

қоршаулармен) жабдықталмаған, сондай-ақ жолдың жүріс бөлігінен тыс, коммуналдық 

меншіктегі жекелеген жер учаскелерінде орналасқан алаңдар (қоғамдық және іскерлік 

объектілердің жанындағы алаңдар, ұстап қалушы көлік тұрақтары және басқалар); 

2) жабық – көлік құралдарын сақтауға (тұраққа қоюға) арналған және Қазақстан 

Республикасының нормативтік құқықтық актілеріне сәйкес ұйымдастырылған арнайы 

жабдықталған ғимараттар (ғимараттардың бөліктері), құрылыстар (құрылыстардың 

бөліктері), оның ішінде бір немесе көпдеңгейлі инженерлік құрылыстар болып 

табылатын аумақтар. 

1.3. Көлік тұрағы аймағы – белгіленген шекаралары, нақты аймаққа 

қолданылатын тарифі, көлік тұрағы ақысын төлеу тәсілдері және Жол қозғалысын 

ұйымдастыру орталығының байланыс орталығының телефон нөмірлері бар көлік 

тұрағы кеңістігінің бір бөлігі. 

1.4. Көлік тұрағы полигоны – белгіленген шекаралар шегіндегі, бір немесе 

бірнеше көлік қою орнын қамтитын және көлік құралдарын орналастыруға арналған, 

аумақтық тұрғыдан айқындалған көлік тұрағы учаскесі. 

1.5. Көлік қою орны – бір көлік құралын орналастыруға арналған көлік тұрағы 

полигонының бір бөлігі, оның орналасқан жері мен шекаралары жол қозғалысын 

ұйымдастырудың бекітілген схемасына сәйкес айқындалады және (немесе) жол 

белгілерімен, жол таңбаларымен не заңнамада көзделген өзге де тәсілдермен 

белгіленеді. 

1.6. Көлік тұрағы қызметтерінің құны – ақылы коммуналдық көлік тұрағындағы 

көлік қою орнын пайдалану құқығы үшін төленетін міндетті төлем, сондай-ақ осы 

Қағидаларда көзделген өзге де төлем түрлері, оның ішінде тәуліктік төлем. 

1.7. Уәкілетті орган – Астана қаласының аумағында жолаушылар көлігі, 

автомобиль жолдарын салу және жөндеу, жол инфрақұрылымы салаларына 

басшылықты жүзеге асыратын мемлекеттік мекеме. 

1.8. Оператор – көшелік, ұстап қалушы және коммуналдық көлік тұрақтарын 

(көлік тұрақтарын, паркингтерді), арнайы (күзетілетін) үй-жайларды, алаңдар мен 

тұрақтарды, көлік қою кеңістіктерін ұйымдастыру және басқару жөніндегі қызметті 

жүзеге асыратын «Астана қаласының Жол қозғалысын ұйымдастыру орталығы» 

жауапкершілігі шектеулі серіктестігі; 

1.9. Жол қозғалысын ұйымдастыру орталығы – Қазақстан Республикасының 

«Қазақстан Республикасы астанасының мәртебесі туралы» Заңына сәйкес әкімдік 

айқындаған, жарғылық капиталына мемлекет жүз пайыз қатысатын заңды тұлға. 

1.10. Пайдаланушы – жүргізуші, сондай-ақ коммуналдық ақылы көлік тұрағына 

(паркингке) көлік құралын орналастыратын өзге тұлға. 

1.11. Пайдаланушының дербес есептік жазбасы – Пайдаланушы жасаған, 

Оператордың дерекқорындағы дербес есептік жазба, ол Пайдаланушының көлік тұрағы 

қызметтерінің құнын шот ашпай аударуына арналған. Әрбір виртуалды көлік тұрағы 

шотына оны жасау кезінде Виртуалды көлік тұрағы шотының нөмірімен сәйкес келетін 

бірегей нөмір автоматты түрде беріледі. Виртуалды көлік тұрағы шотында ақша 

қаражатының қалдығы, көлік тұрағы қызметтерінің құнын төлеуге арналған ақша 

аударымдарының тарихы туралы мәліметтер, сондай-ақ өзге де ақпарат қамтылады. 

1.12. Резиденттік абонемент – Оператордың интернет-ресурсы арқылы берілген 

өтініш негізінде тұрғын немесе коммерциялық үй-жайдың меншік иесіне ұсынылатын, 

осы Шарттың талаптарына сәйкес тиісті тұрғын үйге іргелес аумақта орналасқан 

көшелік ақылы коммуналдық көлік тұрақтарын күнтізбелік 12 (он екі) ай бойы тегін 

пайдалану құқығын беретін мүмкіндік; 

1.13. Серіктестер – Оператормен жасалған шарттар негізінде әрекет ететін және 

Пайдаланушылардың көлік тұрағы қызметтері құнын Оператордың есеп айырысу 

шотына аудару жөніндегі қызметтерді көрсету мақсатында Оператор тартатын 

тұлғалар. 

Осы Шартта қолданылатын ұғымдар мен терминдер, егер осы Шартта өзгеше 

тікелей көзделмесе, Қазақстан Республикасының қолданыстағы заңнамасында 

белгіленген мағыналарда қолданылады. 

 

2. Шарттың нысанасы 

2.1. Оператор Пайдаланушыға Қазақстан Республикасының заңнамасына сәйкес 

ұйымдастырылған және белгіленген көлік тұрағы кеңістігінің шегіндегі ақылы 

коммуналдық көлік тұрағында көлік қою орнын пайдалану құқығын береді, ал 

Пайдаланушы осы Шарттың талаптарын, Қазақстан Республикасының Жол жүрісі 

қағидаларын сақтауға және көлік тұрағын пайдаланғаны үшін төлемді уақтылы төлеуге 

міндеттенеді. 

2.2. Осы Шарт қосылу шарты болып табылады. Пайдаланушы осы Шарттың 2.3-

тармағында көзделген әрекеттерді жасау арқылы Шартқа тұтастай қосылып, оның 

талаптарын қабылдайды. 

2.3. Пайдаланушының мынадай әрекеттердің кез келгенін, оның ішінде 

Оператордың интернет-ресурсы, Оператордың мобильді қосымшасы, сондай-ақ 

Оператор қызметтер көрсету үшін пайдаланатын ақпараттық және төлем жүйелері 

арқылы жасауы Пайдаланушының осы Шартты жасасуға және оның талаптарына 

қосылуға келісімін білдіруінің тиісті тәсілі болып танылады әрі оның Шартты толық 

және сөзсіз қабылдағанын, сондай-ақ ақылы коммуналдық көлік тұрақтарын пайдалану 

талаптарымен келіскенін білдіреді: 

- көлік құралын ақылы коммуналдық көлік тұрағына орналастыру; 

- көлік құралын ақылы коммуналдық көлік тұрағына орналастырғаны үшін ақы 

төлеу (көлік тұрағы қызметтерінің құнын аудару); 

- Оператордың интернет-ресурсында (atmc.kz) немесе Оператордың мобильді 

қосымшасында тіркелу; 

- Резиденттік абонементті және жеңілдікті рұқсатты ресімдеу. 

2.4. Осы Шарт сақтау шарты болып табылмайды және сақтау шартының немесе 

көлік тұрағында қалдырылған көлік құралдарының не олардың ішінде немесе үстінде 

тұрған өзге де мүліктің сақталуына Оператордың жауапкершілігін көздейтін өзге 

шарттың элементтерін қамтымайды әрі қамтуы мүмкін емес. 

2.5. Пайдаланушы ақылы көлік тұрақтарын пайдалану кезінде белгіленген 

талаптарды сақтауға, көлік құралын ақылы коммуналдық көлік тұрағына осы 

талаптарға сәйкес орналастыруға, көлік тұрағы қызметтерінің құнын уақтылы және 

толық көлемде төлеуге, ал Оператордың мүлкіне зиян келтірілген жағдайда, Қазақстан 

Республикасының заңнамасында белгіленген негіздер болған кезде және тәртіппен 

Операторға келтірілген, құжаттармен расталған мүліктік залалды өтеуге міндеттенеді. 

2.6. Әкімшілік жауаптылыққа тартумен, әкімшілік құқық бұзушылық туралы іс 

бойынша қаулымен және (немесе) айыппұл төлеу қажеттігі туралы нұсқамамен 

келіспеген жағдайда, Пайдаланушы Қазақстан Республикасының әкімшілік құқық 

бұзушылық туралы заңнамасында белгіленген тәртіппен және мерзімдерде тиісті 

шешімдерге шағым жасауға құқылы. 

2.7. Оператор көлік тұрағы кеңістігін пайдалануды және басқаруды Қазақстан 

Республикасының заңнамасында, нормативтік құқықтық актілерде және ақылы 

коммуналдық көлік тұрақтарының қызметін реттейтін тиісті құжаттарда берілген 

құзыреті мен өкілеттіктері шегінде жүзеге асырады. 

2.8. Оператор «Дербес деректер және оларды қорғау туралы» Қазақстан 

Республикасының Заңына сәйкес қызметтер көрсету, төлемдерді есепке алу, көлік 

тұрағы кеңістігін әкімшілендіру, өтініштерді қарау және Қазақстан Республикасы 

заңнамасының талаптарын орындау үшін қажетті көлемде Пайдаланушының дербес 

деректерін, оның ішінде көлік құралдарының мемлекеттік тіркеу нөмірлері (халықтың 

әлеуметтік осал топтарына жататын тұлғалардың, резиденттердің көлік құралдары 

және электрмобильдер), көлік тұрағына қойылған уақыты мен орны туралы 

мәліметтерді жинауды, сақтауды, өңдеуді және пайдалануды жүзеге асырады. 

Қазақстан Республикасы заңнамасының талаптары сақталған жағдайда, деректер 

үшінші тұлғаларға (оның ішінде серіктестер мен мердігерлерге), сондай-ақ уәкілетті 

мемлекеттік органдарға берілуі мүмкін. Пайдаланушы дербес деректерінің осылай 

өңделуіне келісім береді және Операторға жазбаша өтініш беру арқылы осы келісімді 

кері қайтарып алуға құқылы. Келісім кері қайтарып алынған жағдайда, егер дербес 

деректерді өңдемей қызметтерді одан әрі көрсету мүмкін болмаса, Оператор қызметтер 

көрсетуді тоқтата тұруға құқылы. 

 

3. Тараптардың құқықтары мен міндеттері 

3.1. Оператордың құқықтары мен міндеттері: 

3.1.1. Оператор Қазақстан Республикасының заңнамасында белгіленген 

тәртіппен және өзіне берілген өкілеттіктер шегінде көлік тұрақтары жүйесінің жұмыс 

істеуін қамтамасыз етеді. 

3.1.2. Оператор көлік тұрағы қызметтерінің құнын алу тәртібі, жұмыс режимі, 

қолданылатын тариф мөлшері және қолжетімді төлем тәсілдері туралы толық әрі анық 

ақпаратты орналастырады. Көрсетілген ақпарат қазақ және орыс тілдерінде беріледі 

және ақылы коммуналдық көлік тұрағы аймақтарында, сондай-ақ Оператордың 

интернет-ресурсы (atmc.kz) арқылы Пайдаланушының назарына жеткізіледі. 

3.1.3. Ақылы көлік тұрағы аймағының шекаралары жол қозғалысын 

ұйымдастырудың бекітілген схемасына және (немесе) тиісті көлік тұрағы кеңістігін 

айқындайтын өзге де құжаттарға сәйкес белгіленеді. 

3.1.4. Оператор осы Шартты Пайдаланушымен бірдей талаптармен жасасуға 

және Қазақстан Республикасының заңнамасында көзделген жағдайларды қоспағанда, 

жекелеген Пайдаланушыларға артықшылық бермеуге міндетті. 

3.1.5. Оператор үшінші тұлғалар алатын комиссияның мөлшері мен оны алу 

тәртібі үшін жауапты болмайды. 

3.1.6. Оператор Пайдаланушы келген кезде бос көлік қою орнының болатынына 

кепілдік бермейді және бос орындар болмаған жағдайда көлік қою орнын пайдалану 

мүмкін болмағаны үшін жауапты болмайды. 

3.1.7. Оператор Пайдаланушы енгізген деректердің дұрыстығы үшін, сондай-ақ 

Операторға байланысты емес байланыс желілері мен Интернет желісінің жұмысындағы 

үзілістер үшін жауапты болмайды. Техникалық ақаулар туындаған жағдайда, 

Пайдаланушы осы Шартта көзделген өзге де төлем тәсілдерін пайдалануға құқылы. 

3.1.8. Оператор тұлғаларды әкімшілік жауаптылыққа тартуға уәкілеттік берілген 

орган болып табылмайды және әкімшілік жазалар қолданбайды. 

3.2. Пайдаланушының құқықтары мен міндеттері: 

3.2.1. Пайдаланушы көлік тұрағы қызметтерінің құнын төлеу тәсілін өз бетінше 

таңдауға және Оператордың интернет-ресурсы (atmc.kz) арқылы ақылы коммуналдық 

көлік тұрақтарын пайдалану қағидалары, көлік тұрағы қызметтері құнының мөлшері, 

оны төлеу тәртібі мен тәсілдері туралы толық әрі анық ақпарат алуға құқылы. 

3.2.2. Пайдаланушының: 

1) заңды негіздерсіз не жарамсыз құжаттарды пайдалана отырып, мүгедектігі бар 

адамдарға арналған орындарда көлік құралдарын тоқтатуына немесе тұраққа қоюына; 

2) жол белгілері мен жол таңбаларының талаптарын бұзуына, сондай-ақ көлік 

тұрағының жабдықтарын, жол белгілерін, жол таңбаларын және өзге де мүлікті 

бүлдіруіне; 

3) мемлекеттік тіркеу нөмірлік белгілері оқылмайтын, стандартқа сәйкес 

келмейтін немесе мемлекеттік стандарт талаптарын бұза отырып орнатылған көлік 

құралын, мемлекеттік тіркеу нөмірлік белгілері жоқ көлік құралын, сол сияқты 

мемлекеттік тіркеу нөмірлік белгілері көлік құралында олар үшін көзделген орындарға 

орнатылмаған көлік құралын, сондай-ақ сәйкестендіруге кедергі келтіретін немесе оны 

қиындататын материалдар қолданылған мемлекеттік тіркеу нөмірлік белгілері бар көлік 

құралын қалдыруына; 

4) габариттері көлік қою орнының мөлшерінен асатын көлік құралдарын 

орналастыруына; 

5) көлік тұрағы кеңістігін тура өтіп кету, басып озу немесе көлік қоюмен 

байланысты емес өзге де әрекеттер үшін пайдалануына; 

6) уәкілетті органның шешімі бойынша көлік тұрағы аймағының жұмысы 

уақытша тоқтатылған кезде көлік құралын тұраққа қоюына; 

7) көлік тұрағының аумағын ластауына және қоғамдық тәртіпті бұзатын 

әрекеттер жасауына құқығы жоқ. 

3.2.3. Пайдаланушының өтініші Оператордың интернет-ресурсы арқылы, 

info@jquo.kz электрондық поштасына немесе заңнамада көзделген өзге де тәсілмен 

берілуі мүмкін. 

3.2.4. Оператор Пайдаланушының өтінішін қарауға және Қазақстан 

Республикасының заңнамасында әрі осы Шартта белгіленген мерзімдерде қабылданған 

шешімнің нақты және құқықтық негіздерін көрсете отырып, уәжді жауап беруге 

міндетті. 

3.2.5. Пайдаланушының Операторға өтініш жасауы оның Қазақстан 

Республикасының заңнамасында белгіленген тәртіппен уәкілетті мемлекеттік 

органдарға немесе сотқа жүгіну құқығын шектемейді. 

 

4. Ақылы коммуналдық көлік тұрақтарының жұмыс режимі 

4.1. Коммуналдық ақылы көлік тұрақтарының (паркингтердің) жұмыс режимі 

демалыс және мереке күндерін қоса алғанда, күн сайын сағат 08:00-ден 20:00-ге дейін 

белгіленеді. 

4.2. Жабық ақылы коммуналдық көлік тұрақтары тәулік бойы жұмыс істейді. 

 

5. Тарифтер және ақы төлеу тәртібі 

5.1. Көшелік ақылы коммуналдық көлік тұрақтарын пайдаланғаны үшін көлік 

тұрағы қызметтері құнының мөлшері Астана қаласы мәслихатының 2026 жылғы 19 

наурыздағы № 393/51-VIII шешімімен бекітілген Жол жүрісі қағидаларымен 

реттелмеген бөлігінде Астана қаласында жол жүрісін ұйымдастыру қағидаларына, 

сондай-ақ Оператордың atmc.kz интернет-ресурсында орналастырылған Ақылы 

коммуналдық көлік тұрақтарын пайдалану жөніндегі жария шарттың талаптарына 

сәйкес айқындалады. 

Көрсетілген Қағидалар мен Жария шарттың талаптарына сәйкес көшелік ақылы 

коммуналдық көлік тұрақтарын пайдаланғаны үшін ақы сағаттық негізде алынады. 

Көлік тұрағы қызметтері құнының мөлшері уәкілетті орган айқындаған тарифтік 

аймаққа байланысты: 

1-аймақ – сағатына 200 теңге; 

2-аймақ – сағатына 150 теңге; 

3-аймақ – сағатына 100 теңге. 

Көлік тұрағы қызметтерінің құнын Оператор көздеген тәсілдердің кез 

келгенімен, оның ішінде: 

- Оператордың интернет-ресурсы және мобильді қосымшасы арқылы; 

- төлем сервистері (оның ішінде банктер мен төлем жүйелерінің қосымшалары) 

арқылы; 

- төлем терминалдары арқылы; 

- Оператордың интернет-ресурсында көрсетілген өзге де тәсілдермен төлеуге 

болады. 

5.2. Жабық ақылы коммуналдық көлік тұрақтары үшін көлік тұрағы қызметтері 

құнының мөлшерін уәкілетті орган әрбір көлік тұрағы бойынша жеке айқындайды. 

Егер көлік құралының көлік тұрағында болу уақыты күнтізбелік бір тәулік ішінде 

қатарынан 8 сағаттан асса, жабық ақылы коммуналдық көлік тұрақтарында тәуліктік 

төлем жасауға жол беріледі. 

5.3. Көлік құралдарының иелеріне көшелік ақылы коммуналдық көлік 

тұрақтарын нақты пайдаланғаны үшін Оператор көздеген төлем тәсілдері арқылы 

ағымдағы күнгі сағат 23:59-ға дейін ақы төлеу мүмкіндігі беріледі. 

 

6. Іргелес аумақтағы тұрақтарын тегін пайдалану 

(тұрғын үй меншік иелері үшін) 

 

6.1. Оператордың интернет-ресурсы (atmc.kz) арқылы берілген тұрғын немесе 

коммерциялық үй-жай меншік иесінің өтініші бойынша осы Шартқа сәйкес тиісті 

тұрғын үйге іргелес аумақта орналасқан көшелік ақылы коммуналдық көлік тұрақтарын 

тегін пайдалану құқығы беріледі. Ақылы коммуналдық көлік тұрақтарын тегін 

пайдалану құқығы бір үй-жайға бір ғана көлік құралы бойынша беріледі. 

Көшелік ақылы коммуналдық көлік тұрақтарын тегін пайдалану құқығын растау 

үшін өтінішке мынадай құжаттар қоса беріледі: 

1. өтініш берушінің жеке басын куәландыратын құжат (жеке тұлға үшін), 

өкілдің деректемелері мен деректері (заңды тұлға үшін); 

2. үй-жайға меншік құқығын растайтын құжат (жылжымайтын мүлікке 

құқықтар туралы анықтама және (немесе) жылжымайтын мүлікке тіркелген 

құқықтар мен оның техникалық сипаттамалары туралы, құжаттар берілетін 

күнге дейін күнтізбелік 5 (бес) күннен ерте берілмеген анықтама немесе 

мәліметтер); 

3. көлік құралына меншік құқығын растайтын құжат; 

4. өкіл жүгінген кезде – өкілдің өкілеттігін растайтын құжат. 

Ақылы коммуналдық көлік тұрағын тегін пайдалану құқығы осы Шартта 

белгіленген тәртіппен мұндай құқық расталғаннан кейін туындайды. 

6.1.1. Жол қозғалысын ұйымдастыру орталығының дерекқоры халықтың 

әлеуметтік осал топтарының (ХӘОТ) тізілімін, резиденттер тізілімін және қайта 

ұйымдастыру барысында «Астананың көлік тұрағы кеңістігі» ЖШС-нен берілген өзге 

де мәліметтерді қамтиды. 

6.1.2. Оператор өтінішті қарайды және құжаттар келіп түскен күннен бастап 7 

жұмыс күніне дейінгі мерзімде тегін пайдалану құқығын беру немесе оны беруден бас 

тарту туралы шешім қабылдайды. 

6.1.3. Оператор мынадай жағдайларда көшелік ақылы коммуналдық көлік 

тұрақтарын тегін пайдалану құқығын беруден бас тартады және бас тарту себебін 

көрсете отырып, Оператордың интернет-ресурсы (atmc.kz) арқылы өтініш берушіге 

хабарлайды: 

1) өтініш беруші тұрғын немесе коммерциялық үй-жайға меншік құқығын 

растамаған не ұсынылған мәліметтер құқықтық кадастр деректеріне сәйкес келмеген; 

2) құжаттар топтамасы толық ұсынылмаған не құжаттарда немесе мәліметтерде 

қателер, қайшылықтар болған немесе олар оқылмайтын болған; 

3) мәлімделген көлік қою орындары тиісті тұрғын үйге (объектіге) іргелес 

аумаққа жатпаған; 

4) осы үй-жай бойынша басқа көлік құралына тегін пайдалану құқығы бұрын 

берілген («бір үй – бір көлік құралы» лимиті асып кеткен); 

5) мәлімделген көлік құралына меншік құқығы расталмаған; 

6) мәліметтердің анық еместігі немесе құжаттардың жалғандығы анықталған. 

6.2. Тегін пайдалану құқығы осы құқық расталған күннен бастап 1 жылға дейінгі 

мерзімге беріледі және Оператордың интернет-ресурсы (atmc.kz) арқылы жыл сайын 

расталуға (ұзартылуға) тиіс. 

6.3. Үй-жайға меншік құқығынан айырылған, меншік иесі ауысқан, көлік 

құралының тіркеу деректері өзгерген не ұсынылған құжаттардың және (немесе) 

мәліметтердің анық еместігі анықталған жағдайда, тегін пайдалану құқығы мерзімінен 

бұрын тоқтатылады. Үй-жайға меншік құқығынан айырылған жағдайда, меншік иесі 

тиісті рұқсаттың қолданылуын тоқтату үшін Операторға жүгінуге міндетті. 

Пайдаланушы ұсынылған құжаттар мен мәліметтердің анықтығы үшін жауапты 

болады, ал олардың анық еместігі анықталған немесе жалған құжаттар ұсынылған 

жағдайда, Қазақстан Республикасының заңнамасына сәйкес жауаптылықта болады. 

 

7. Ақы төлеуден босату (жеңілдікті санаттар) 

7.1. Заңның 42-1-бабы 4-тармағының екінші бөлігіне сәйкес, тиісті растаушы 

құжат негізінде мынадай тұлғаларға тиесілі көлік құралдары көшелік ақылы 

коммуналдық көлік тұрақтарын пайдаланғаны үшін ақы төлеуден босатылады: 

1) Ұлы Отан соғысының ардагерлері, басқа мемлекеттердің аумағындағы ұрыс 

қимылдарының ардагерлері, жеңілдіктер бойынша Ұлы Отан соғысының ардагерлеріне 

теңестірілген ардагерлер, еңбек ардагерлері; 

2) бірінші немесе екінші топтағы мүгедектігі бар адамдар, мүгедектігі бар 

баланың заңды өкілдері; 

3) «Алтын алқа», «Күміс алқа» алқаларымен наградталған немесе көпбалалы 

аналар немесе бұрын «Батыр ана» атағын алған, сондай-ақ I немесе II дәрежелі «Ана 

даңқы» ордендерімен наградталған аналар; 

4) Семей ядролық сынақ полигонындағы ядролық сынақтардың салдарынан 

зардап шеккен азаматтар; 

5) электрмобильдердің иелері; 

6) көк және (немесе) қызыл түсті жарқылдауық маяктары қосылған жедел және 

арнаулы қызметтердің көлік құралдары. 

Жеңілдікті санаттарға жататын азаматтарға ақылы коммуналдық автотұрақтарды 

тегін пайдалану құқығы бір меншік иесіне тиесілі бір ғана көлік құралына беріледі. 

Коммуналдық ақылы көлік тұрағында (паркингте) жүріп-тұруы шектеулі 

адамдар тобына арналған бос арнайы көлік қою орындары болған кезде, көрсетілген 

тұлғалардың көлік құралдары осындай орындарға орналастырылады. 

7.2. Осы тармақтың 1), 2), 3), 4) және 5) тармақшаларында көрсетілген тұлғалар 

көшелік ақылы коммуналдық көлік тұрақтарын пайдаланғаны үшін ақы төлеуден 

Оператордың интернет-ресурсы (atmc.kz) арқылы мынадай құжаттар қоса берілген 

өтініш негізінде босатылады: 

1) өтініш берушінің жеке басын куәландыратын құжат (жеке тұлға үшін), өкілдің 

деректемелері мен деректері (заңды тұлға үшін); 

2) көлік құралына меншік құқығын растайтын құжат; 

3) өтініш берушінің (көлік құралы иесінің) жеңілдікті санатқа жататынын 

растайтын құжат (туу туралы куәлік, неке қию туралы куәлік). 

7.3. Оператор өтінішті қарайды және ол келіп түскен күннен бастап 7 жұмыс 

күніне дейінгі мерзімде көшелік ақылы коммуналдық көлік тұрақтарын пайдаланғаны 

үшін ақы төлеуден босату немесе мұндай босатуды беруден бас тарту туралы шешім 

қабылдайды. Мыналар бас тартуға негіз болып табылады: 

1) өтініш беруші жеңілдікті санатқа жатпайды не мемлекеттік ақпараттық 

жүйелердегі мәліметтер бойынша оның жеңілдікті мәртебесі құжаттармен расталмаған; 

2) құжаттар топтамасы толық ұсынылмаған не құжаттар оқылмайтын түрде 

ұсынылған; 

3) ұсынылған құжаттарда қайшылықтар, қателер немесе анық емес мәліметтер 

анықталған; 

4) көлік құралына меншік құқығы расталмаған; 

5) мәлімделген көлік құралы жеңілдік беру талаптарына сәйкес келмейді. 

7.4. Осы Шарттың 7.1-тармағының 1), 3), 4) тармақшаларында көрсетілген 

тұлғаларға жеңілдікті рұқсат 3 (үш) жыл мерзімге ресімделеді. 

Осы Шарттың 7.1-тармағының 2) тармақшасында көрсетілген тұлғаларға 

жеңілдікті рұқсат жеңілдікті растайтын құжатта көрсетілген мерзімге, бірақ 3 (үш) 

жылдан аспайтын мерзімге ресімделеді. 

Осы Шарттың 7.1-тармағының 5) тармақшасында көрсетілген электрмобиль 

иелері көшелік ақылы коммуналдық көлік тұрақтарын пайдаланғаны үшін ақы 

төлеуден 6 ай мерзімге босатылады. Ақылы коммуналдық көлік тұрақтарын тегін 

пайдалану құқығы бір меншік иесіне бір электрмобильден аспайтын мөлшерде беріледі. 

Жеңілдікті рұқсатты ұзарту үшін өтініш қолданыстағы жеңілдікті рұқсаттың 

мерзімі аяқталғанға дейін 10 күн бұрын қайта беріледі. 

7.5. Көшелік ақылы коммуналдық көлік тұрақтарын пайдаланғаны үшін ақы 

төлеуден босату құқығы өтініш берушінің өтініші бойынша мерзімінен бұрын 

тоқтатылады. 

 

7. Тараптардың жауапкершілігі және жауапкершілікті шектеу 

8.1. Пайдаланушы заңнама мен осы Шарт талаптарының сақталуына, оның 

ішінде Қазақстан Республикасының заңнамасында көзделген жағдайларда көлік тұрағы 

ақысын төлеуден жалтарғаны үшін жауапты болады. 

8.2. Егер Қазақстан Республикасының заңнамасында өзгеше көзделмесе, 

Оператор үшінші тұлғалардың әрекеттері немесе еңсерілмейтін күш мән-жайлары 

салдарынан көлік құралының және оның ішіндегі мүліктің жоғалғаны, бүлінгені немесе 

көлік құралының ұрланғаны үшін жауапты болмайды. 

8.3. Егер мұндай мән-жайлар Оператордың кінәлі әрекеттерінен немесе 

әрекетсіздігінен туындамаса, Оператор үшінші тұлғалардың, төлем жүйелері 

операторларының, байланыс ұйымдарының және өзге де тұлғалардың әрекеттері 

немесе әрекетсіздігі салдарынан туындаған зардаптар үшін жауапты болмайды. 

 

9. Шарттың қолданылу мерзімі және өзге де талаптары 

9.1. Шарт Акцепт жасалған сәттен бастап жасалған болып есептеледі және 

күшіне енеді. Шарт Тараптар өз міндеттемелерін толық орындағанға дейін 

қолданылады. 

9.2. Оператор Шарт талаптарының өзгергені туралы тиісті ақпаратты 

Оператордың интернет-ресурсында (atmc.kz) орналастыру арқылы Пайдаланушыға 

хабарлайды. Өзгерістер күшіне енгеннен кейін Пайдаланушының көлік тұрағы 

кеңістігін пайдалануды жалғастыруы оның осындай өзгерістермен келіскенін білдіреді. 

9.3. Оператор осы Шартта көзделген жағдайларда, сондай-ақ қолданыстағы 

заңнама және ақылы көлік тұрақтарының қызметін реттейтін Астана қаласы әкімдігінің 

нормативтік құқықтық актілері өзгерген кезде Шартқа біржақты тәртіппен өзгерістер 

енгізуге құқылы. 

9.4. Өзгерістер Қазақстан Республикасының қолданыстағы заңнамасының 

талаптарына сәйкес күшіне енеді. 

9.5. Даулар келіссөздер арқылы, ал келісімге қол жеткізілмеген жағдайда 

Қазақстан Республикасының заңнамасына сәйкес сот тәртібімен шешіледі. 

Көлік қою орындарын беру туралы 

Жария шартқа (офертаға) 

қосымша 

 

Тарифтер 

 Осы Қосымша Көлік қою орындарын беру туралы жария шарттың (офертаның)  

(бұдан әрі – Шарт) ажырамас бөлігі болып табылады және көшелік әрі жабық ақылы 

коммуналдық көлік тұрақтарын пайдаланғаны үшін төленетін ақы мөлшерін 

айқындайды. 

 1. Көшелік ақылы коммуналдық көлік тұрақтары 

 1.1. Көшелік ақылы коммуналдық көлік тұрақтарын пайдаланғаны үшін 

төленетін ақы мөлшері Астана қаласы мәслихатының 2026 жылғы 19 наурыздағы  

№ 393/51-VIII шешімімен бекітілген Жол жүрісі қағидаларымен реттелмеген бөлігінде 

Астана қаласында жол жүрісін ұйымдастыру қағидаларына, сондай-ақ Оператордың 

atmc.kz интернет-ресурсында орналастырылған Шарттың талаптарына сәйкес 

айқындалады. 

 1.2. Көрсетілген Қағидалар мен Шарт талаптарына сәйкес көшелік ақылы 

коммуналдық көлік тұрақтарын пайдаланғаны үшін ақы сағаттық негізде алынады. 

 1.3. Көшелік ақылы коммуналдық көлік тұрақтарын пайдаланғаны үшін 

төленетін ақы мөлшері уәкілетті орган айқындаған тарифтік аймаққа байланысты 

белгіленеді: 

• 1-аймақ – сағатына 200 (екі жүз) теңге;  

• 2-аймақ – сағатына 150 (бір жүз елу) теңге;  

• 3-аймақ – сағатына 100 (бір жүз) теңге.  

 1.4. Көлік қою орындарын пайдаланғаны үшін ақыны Оператор көздеген 

тәсілдердің кез келгенімен, оның ішінде: 

• Оператордың интернет-ресурсы және мобильді қосымшасы арқылы;  

• төлем сервистері, оның ішінде банктер мен төлем жүйелерінің қосымшалары 

арқылы;  

• төлем терминалдары арқылы;  

• Оператордың интернет-ресурсында көрсетілген өзге де тәсілдермен төлеуге 

болады.  

 2. Жабық ақылы коммуналдық көлік тұрақтары 

 2.1. Жабық ақылы коммуналдық көлік тұрақтарын пайдаланғаны үшін төленетін 

ақы мөлшерін уәкілетті орган әрбір көлік тұрағы бойынша жеке белгілейді. 

 


